
Kobazuloen artetik urre bila 

Markina-Xemeindik Urregarai mendira eta inguruko tontorretara igoko gara 
ALBERTO ERRAZTI 

Kolitzako txangoan aipatu nizuen bezala, Euskal Herriko zenbait tontorretan topa daitezke ermitak, eta istorioak ere beste hainbeste. Hori dela eta, ahozko tradizioan nahastu egiten dira sarritan kristautasunaren aurreko kontakizunak ostekoekin. Gaurkoan adibidez, J.M.Barandiaranek berak urre berbarekin erlazionaturiko Urregarai toponimo zaharraren azalpenak bide bi hartu ditu: behi baten hesteen barruan batutako urrea mendi honetan lurperatu zela diosku paganoak; kristautasunaren ildokoak, berriz, urrezko kanpaia izan zela gordetakoa. Teoriak teoria, harrobiek lasaitasun osoz deuseztatutako inguru karstiko honetan ez zen gordelekurik faltako, kobazulo anitz bisita daiteke eta. Ezagunetarikoa Arestiederra aldeko Gabaro dugu. Joxe Mielen arabera, Marik, Anbototik Oizera joandakoan, bertan hartzen zuen atseden. Hortaz, kristautasunaren aurreko garaietara itzuli gara berriro ere eta Lauaxetaren Arrats Beran aurkitu dezakegun berbak (Gabaro = gau + aro) akelarreen irudia ekarri digu bat-batean. 

ZENBAT ERA, HAINBAT AUKERA. Gaurko txangoa modu askotara egin liteke Ibilbide Laburreko PR-BI-26, 26.1 eta 27a konbinatuz, baina badira arazoren batzuk ere. Markina-Xemeingo Boluko zubitik hasita, saihesbide azpitik eskumako San Hiazinto ermitara abiatuko gara antzinako galtzada estalitik. 300 metrorako zutoinean, nahi izanez gero, Axpe sagardotegirako marra zuri-horiei jarrai lekieke (PR-BI-26.1), baina guk aurrera egingo dugu suhiltzaileen eraikineraino. Mendeetan erabilitako bidea Ibaseta baserrien artetik luzatzen zen eta marrek ere harantz markatzen dute, baina kontuz, harrobiak suntsitu egin du alde hori. Beraz, Ondarroako errepidea hartu beharko dugu eta Santutxu baseliza seinaletik, Ubillatorrearen etxaurre ikusgarri albotik, errepide aldapatsuaren bidez inguratu. Arrate baserri osteko zutoinean, ezkerreko pistari eutsiko diogu eta bidezidorrak lehen gainera eramango gaitu: Kobauko tontorra (432 m) -Buzoia: Ariztieder- 8-12-85-. Artaditik behera Kobakoganeko atsedenlekura helduko gara (ingurua haitzuloz josita dago: Kobaua, Gabaro, ...). Bide zabalak aurrera egingo du, Axperako zutoina alboratu eta Artaikopeko bidegurutzean, ezkerretara joko dugu -abenturazaleentzat: eskumako lehen bidegurutzean ezkerreko pista amaitutakoan, hesiaren ondoko ote eta sasi artean gainera irits daiteke-. Zabortegiaren pareko zutoinetik Igoz baserrira abiatuko gara eta goragoko iturria seinalearen aldamenean: edo markatutako bideari jarraituko diogu Atxagarai aterperaino, edo eskumako karstean sartuko gara gainez gain Bedartzandira heltzeko (700 m) -E. Geodesikoa; Xafla: J. Urbieta-. Urregaraiko zelaia lepora jaitsita, pista zabal eta eskailerak Sta Eufemia ermitara eramango gaituzte: Urregarai (706 m) -Buzoi bi: Itur Beltz Taldea eta G.M.Ganerantz-. Aurrerantzean, harmailen azpiko marra zuri-horien konpainian jaitsiko gara eta Larruz baserrian eskumako bidetik igoko -abenturazaleentzat: tontorretik bertatik karstean jarrai liteke, Prailekoba albotik-. Zapola (562 m) -Buzoia: Artibai Mendizale Taldea. E. Geodesikoa-. Itzulbidea PR-BI-27a baliatuz egingo dugu, hots: Larruz eta Igoz baserriak, zabortegiko zutoinean eskumara, Olabe baserria, Boluko zubia. 

Santa Eufemia, Urregaraiko ermita 

Berrehun eta hogei harmaila ei dira Urregaraiko Sta Eufemia ermitara heltzeko mendizale izerdituak zapaldu behar dituenak, eta izerdia botatzea baino latzagoa izan omen zen Eufemia martiriak Kalzedonia aldean jasan zuena, K.o. III. mendean. Tradizioaren arabera, atxilotu eta tortura ugariren ondoren, lehoi gosetien atzaparretara bota zuten. Errezatzen ari zela, piztietako batek sartu zizkion hagin zorrotzak gerrialdean, besteek oinak miazkatzen zizkioten bitartean. Agian, hortik etorriko zaigu gerriko minentzako zaindaria izatearena edo bertakoek urteetan eginiko ohitura, hots, erromesek gerri bueltan argizariak eramanda, baselizara sartzean, piztu eta opari gisa uztearena. Amaitzeko, hauxe irakur dezakezue bertako atean: Aulesti'ako uregarai-menditik / Eupemi deuna / Onetsi gagizuz.

